
Avdúkingin hjá 
Sosialinum, um 
at feløg hjá løg­
manni hava givið 
tí alemnna og 
øðrum tap, hevur 
nú ført til, at 
Løgmansskriv­
stovan hevur 
strikað haldið 
hjá løgmanni 
upp á Sosialin

Fríggjadagin ringdu fólk frá 
Løgmansskrivstovuni á Sos­
ialin at boða frá, at Føroya 
Løgmaður, Kaj Leo Johanne­
sen, ikki longur ynskir at 
halda Sosialin.

Tað hevur til allar tíðir 
verið soleiðis, at landsstýrið 
hevur hald upp á bløðini. 
Eisini verða bløðin borin 
heim til landsstýrisfólk og 
løgmann.

Sosialurin hevur roynt 
at ringt til løgmanni fyri at 
frætta, hví Løgmansskriv­
stovan hevur tikið hetta 

óvanliga stig, men hann var 
ikki at hitta.

Hóast eingin grundgeving 
var fyri uppsøgnini, so skyld­
ast hon uttan iva ta skriving, 
sum hevur verið í Sosiali­
num seinastu vikurnar um 
óskilið í partafeløgunum hjá 
løgmanni, sum hevur ført 
til, at tað almenna og onnur 
hava mist nógvar pengar upp 
á hesi feløg. Eitt nú hevur 
BankNordik mist 13 milliónir 
krónur upp á høvuðsfelagið 
hjá løgmanni, P/F KRK-Hold­
ing.

Hvussu stórt tapið er til­
samans er tað eingin sum 
veit, uttan Kaj Leo Johann­
esen sjálvur og felagar hans­
ara, tí í búnum eftir feløgini 
vóru als eingi virði – ikki so 
frægt, at tað bar til finna út 
av, hvussu nógvar ógoldnar 
rokningar lógu eftir. Tískil 
vóru feløgini strikað sam­
bært grein 143 í konkurslóg­
ini um »selskab uden midler«. 
Tað merkir, at eingin kraván­
ari fær eitt klovið oyra.

Orsøkin til alt hetta rumbl­
ið var eitt eitt lesarabræv á 
Vágaportalinum, at Jørgen 
Niclasen og Kaj Leo Johann­
esen vóru lagdir undir at 

hava givið tí almenna tap 
gjøgnum partafeløg.

Løgmaður hevur avsann­
að hetta fleiri ferðir, bæði á 
Vágaportalinum, í Sosiali­
num og á Rás2.

Tað er hetta, sum Sosial­
urin hevur víst á fleiri ferðir, 
at løgmaður hevur sagt ósatt 
– og tað er ein trupulleiki.

Dagur og Viku viðgjørdi 
fríggjakvøldið  sama evnið, 
og har staðfesti løgfrøðing­
urin Kristina Samuelsen tað, 
sum Sosialurin fleiri ferðir 
hevur staðfest, at løgmaður 
hevði fulla ábyrgd av hes­
um feløgum, har hann var 
nevndarformaður.

Spurningurin er so, um 
løgmaður eisini strikar kring­
varpsgjaldið – ella hvussu 
hann kann hevna seg inn á 
sjónvarpið...

Í Degi og Viku fríggjakvøldið sóu 
vit løgmann fyri opnum skíggja 
viðganga, at hann hevði volt tí 
almenna tap gjøgnum síni partafel­
øg, og at hann ikki hevði røkt sínar 
skyldur sum nevndarformaður í 
sínum feløgum, sum hava givið øðr­
um stór milliónatap. Eitt nú misti 
BankNordik 13 milliónir krónur 
upp á høvuðsfelagið hjá løgmanni, 
P/F KRK-Holding.

At málið um konkursraktu feløg­
ini hjá løgmanni er vorðið til eina 
gølu kemst av, at løgmaður – eftir 
at hann í einum lesarabrævi á Vága­
portalinum varð lagdur undir at 
hava páført tí almenna tap gjøgn­
um síni partafeløg – blankt noktaði 
fyri hesum. Hann gjørdi seg soleiðis 

sekan í at siga ósatt fyri Vágaportal­
inum, fyri Sosialinum og fyri Rás2, 
sum spurdu um málið.

Tá vit á Sosialinum fingu fleiri 
ábendingar um, at tað ikki passaði, 
sum løgmaður segði, bóðu vit um 
alment innlit í málið. Her komu vit 
eftir, at sera lítið skil var í feløgu­
num hjá løgmanni. So lítið, at eing­
in búroknskapur varð gjørdur fyri 
nakað av feløgunum – uttan Sp/F 
Sisero. Í búnum eftir hetta felag var 
tó ikki so nógv at koma eftir, tí krav­
ánararnir fingu bert 5,7 prosent av 
tí, teir áttu til góðar. Í hinum feløgu­
num fingu kravánararnar als einki. 
Tey vóru øll avtikin sambært grein 
143 í konkurslógini – sum er fyri 
»selskab uden midler«.

Í fyrstu syftu fingu vit bert innlit 
í búroknskapin hjá Sp/F Sisero, tí 
Sosialurin átti pengar tilgóðar har. 
Vit bóðu løgmann um innlit í hini 
feløgini, men hesum sýtti hann. Tá 
vit so vístu honum búroknskapin 
hjá Sisero, so gjørdist hann ikki sørt 
ilskur inn á Sosialin, tí hann hevði 
als einki við hetta felag at gera, 
segði hann.

Vit gjørdu hann sjálvandi var­
ugan við, at hann sum nevndar­
formaður hevði fulla ábyrgd – og 
spurdu, um hann ikki visti tað? Men 
Kaj Leo Johannesen stóð fast við, at 
hann sum minnilutaeigari í hesum 
felag onga ávirkan hevði havt.

Løgmaður hevur eisini fleiri ferð­
ir skrivað á Facebook, at Sosialurin 

hevur skrivað ósatt í hesum máli, og 
hann hevur speirikið Sosialin við at 
kalla blaðið »javnaðarblaðið«. Hvør 
skal siga: Við at vísa á, at løgmað­
ur hevur misskilt og misrøkt sína 

ábyrgd sum nevndarformaður og 
kostað landi og øðrum pengar, so 
rennir tú politisk ørindi fyri mót­
støðuflokkar hjá løgmanni...

Men tá løgmaður í Degi og Viku 
hoyrdi løgfrøðingin Kristinu Samu­
elsen siga tað sama, sum Sosialurin 
hevur sagt: At løgmaður á ongan 
hátt kann skáka sær undan ábyrgd, 
tá blotnaði løgmaður og viðgekk, at 
hann ikki hevði røkt sínar skyldur.

Trúvirðið hjá løgmanni hevði 
ikki fingið so stóran skaða, um hann 
segði sannleikan beinanvegin.

Tað loysir seg at siga 
sannleikan – eisini í politikki!

– Um vit skulu flyta okkum, 
mugu vit onkuntíð seta 
okkum mál, sum tykjast 
ógjørlig. 

Hendan boðskap hevði 
Rani Nolsøe, stjóri í Íverk­
setarahúsinum, á fullsett­
ari íverksetararáðstevnu, 
sum Halgir Winther Nagata 
skipaði fyri á Føroya Tele 
leygardagin.  

Eini hundrað fólk tóku lut 
á íverksetararáðstevnuni, 
sum Jógvan Arge, býráðs­
limur setti. Framløgur, 
verkstovur og persónlig 
ráðgeving vóru á skránni. 
Umboð fyri Vinnuframa, 
Taks og Framtak høvdu 
framløgur um skattaviður­
skifti, fíggingarmøguleikar 
og onnur øki, sum hava við 
íverksetan at gera. Eisini 
vóru verkstovur um løg­
frøðiligar spurningar við 
Eyðbjørn Larsen, sakførara, 
og hugskotsmenning við 

Christiani Nagata, vinn­
ulívsmanni. Harumframt 
kundu luttakararnir fáa 
beinleiðis og persónliga 
ráðgeving frá TAKS, SPEKT, 
Vinnuframa og Íverksetara­
húsinum.  

– Eg fekk nógv burturúr. 
Eg havi onkur hugskot, og 
nú havi eg nógv betri vitan 
um, hvat skal til fyri at fara 
í holt við íverksetaravirk­
semi, sigur Jóhan Egholm, 
lesandi, sum luttók á ráð­
stevnuni.   

Eisini Halgir Winther 
Nagata, fyriskipari, er væl 
nøgdur við tiltakið.   

– Hetta gekk væl, og nú 
bíði eg spentur eftir aftur­
meldingunum á nebula.fo 

So kann eitt framtíðar 
tiltak gerast enn betri, sigur 
Halgir, sum arbeiðir við 
ætlanum um at endurtaka 
íverksetararáðstevnuna 
komandi ár.

Mugu seta okkum 
ógjørlig mál

Løgmaður og trúvirði

Neyðugt 
við skap­
andi vinnu­
lívi
Jógvan arge
kjak á síðu 24

Drepa 
neytini

Palli Dalsgaard
kjak á síðu 25

Hugskot og viðmerkingar – send sms til 225000

Løgmaður vil ikki 
síggja Sosialin longur 


